
Кансалідаваная пазіцыя 
наконт паслявыбарнай 
Беларусі назіраецца 
паўсюль, акрамя як у… 
самой Беларусі.

І РАСІЯ ТАКСАМА
Жорсткую  рэзалюцыю  Са­

вета Еўропы па сітуацыі ў Бе­
ларусі  пасля  нядаўніх  прэзі­
дэнцкіх выбараў (заклік да ЕС 
прыняць жорсткія санкцыі да 
беларускіх  уладаў  і  актыўна 
падтрымаць  грамадзянскую 
супольнасць)  дэманстратыў­
на  падтрымала  Расія,  якая 
адна  з  нямногіх  у  свой  час 
павіншавала  Аляксандра  Лу­
кашэнку з перавыбраннем на 
чарговы тэрмін. 

Парадаксальнасці  гэтай 
сітуацыі  дадае  нядаўняе  вы­
казванне  Старшыні  Савета 
Рэспублікі  Нацыянальнага 
сходу  краіны  Анатоля  Рубі­
нава,  які  лічыць  прэтэнзіі  за­
ходніх  палітыкаў  і  экспертаў, 
да таго як у Беларусі прайшлі 
выбары  прэзідэнта,  і  прапа­
новы  па  ўвядзенні  санкцый 
не  звязанымі  з  самім  працэ­
сам  галасавання:  “На  гэты 
раз  Еўрасаюзу  відавочна  не 
спадабалася  паляпшэнне  бе­
ларуска­расійскіх  адносін,  і 
ўдар  накіраваны  менавіта  ў 
бок Расіі”. 

І  тут,  атрымліваецца,  Бе­
ларусь  сама  прымае  “ўдар” 
ад  “не  проста  партнёра,  а 
дзяржавы,  блізкай  па  мове  і 
культуры”.  Прычым  які!  І  ўсё 
гэта адбываецца на фоне:

–  пакуль  так  і  не  ўзгодне­
ных цэн на бязмытную расійс­
кую нафту;

–  вельмі  кплівых  навагод­
ніх і паслянавагодніх расійскіх 
перадач,  прысвечаных  выні­
кам  прэзідэнцкіх  выбараў  у 
Беларусі;

–  пастаянных  патрабаван­
няў  расійскага  Міністэрства 
замежных спраў адпусціць на 
волю  двух  сваіх  грамадзян, 
якім прад’яўлена абвінавачан­

не ў арганізацыі масавых бес­
парадкаў. 

А ЯК УСЁ ДОБРА  
ПАЧЫНАЛАСЯ

На першы позірк, гэта быц­
цам  нейкі  здзек  з  цвярозага 
розуму. Месяц назад у “кішэні” 
Аляксандра  Лукашэнкі  “ля­
жала”  падтрымка  і  будучыя 
буйныя  крэдыты  на  развіц­
цё  беларускай  эканомікі  не 
толькі  з  боку  Захаду  (нават 
заўсёды  “варожыя”  ЗША  былі 
гатовы  дапамагаць  будаваць 
у нас ядзерную станцыю), але 
і з боку вышэйшага расійскага 
кіраўніцтва. 

І тут такі “разварот”. 
Жорсткі  разгон  дэманс­

трантаў 19 снежня. Больш за 
700 адседзеўшых адміністра­
тыўныя  арышты.  Пастаянна 
разбухаючы  спіс  абвінавач­
ваемых  у  арганізацыі  маса­
вых  беспарадкаў  (магчымы 
тэрміна  зняволення  да  15 
гадоў). 

«БОРИСОВСКИЕ 
НОВОСТИ»  
ЎСЁ  Ж  ТАКІ 
НАДРУКАВАЛІСЯ
Рэдакцыя часткова 
аднавіла камплект 
аргтэхнікі і спадзяецца, 
што наступны нумар 
выйдзе своечасова.

«Нумар  выйшаў  са  спаз­
неннем  на  6  гадзін,  але  мы 
яго  здолелі  надрукаваць», 
—  расказаў  «Нашай  Ніве» 
галоўны рэдактар неза-

лежнай рэгіянальнай газе-

ты «Борисовские новости» 

Анатоль Букас. 
Такім  чынам,  газета 

выйшла,  нягледзячы  на 
тое,  што  10  студзеня  ў  час 
ператрусу  супрацоўнікі 
міліцыі  вынеслі  з  рэдак­
цыі  ўсю  аргтэхніку,  ад 
камп’ютараў  да  факса.  Рэ­
дактар  «БН»  патлумачыў, 
што  адшукаў  для  працы 
рэдакцыі  6  камп’ютараў,  і 
выказаў  спадзяванне,  што 
наступны  нумар  выйдзе 
своечасова».

Ператрус  у  рэдакцыі  не­
залежнага барысаўскага вы­
дання,  а  таксама  ў  кватэры 
яго  рэдактара  адбываўся  з 
санкцыі  ўпраўлення  КДБ  па 
Мінскай  вобласці.  Нагода 
—  следчыя  дзеянні  ў  рам­
ках  крымінальнай  справы 
па  факце  падзей  19  снежня 
ў  Мінску.  Мэта  ператрусу 
—  выяўленне  «прылад  зла­
чынства». 

СЯМЁН ПЕЧАНКО, 
NN.BY

 ПАДЗЕЯ

ЧАМУ НЕ ЛЮБЯЦЬ
МАСТАКОЎ  
НА ВЁСЦЫ

СТАР. 7 

Заканчэнне на стар. 3

Няўжо толькі паміж бусламі – сімвалам Беларусі -- ў нас цяпер 
кансэнсус?

БЕЛАРУСКАЯ ГАЗЕТА

НЕДАСЯГАЛЬНЫ  
КАНСЭНСУС

Міністр замежных спраў Расійскай Федэрацыі Сяргей 
Лаўроў:  “Кансэнсусная рэзалюцыя па Беларусі Савета Еўро-
пы адлюстроўвае ў тым ліку і пункт гледжання Расіі, як і ўсіх 
іншых дзяржаў Савета Еўропы. Што тычыцца працэсаў, якія 
суправаджаюць завяршэнне выбараў у Беларусі, то мы ўважлі-
ва адсочваем лёс нашых суайчыннікаў. Мы дамагліся вызвален-
ня большасці. Двое з іх былі зноў арыштаваны, ім прад’яўлена 
абвінавачанне ў арганізацыі масавых беспарадкаў. Супра-
цоўнікі Пасольства Расійскай Федэрацыі ў Мінску знаходзяцца 
з імі ў пастаянным кантакце”.

 ДАСЛОЎНА

Апытанне

ГЕНАДЗЬ БУРАЎКІН, ПАЭТ: 

“КІРАВАЦЦА ЛЮБОЎЮ ДА РАДЗІ-
МЫ І МАРАЛЬНАСЦЮ”.

— Я думаю, што пазіцыя гэта павін­
на  вызначацца  двума  прынцыпамі. 
Першае:  думаць  пра  Беларусь,  пра  яе 
сённяшні і заўтрашні дзень. Другое: ду­
маць пра мараль і чалавечнасць. Таму 
што  ў  палітычных  і  ўсялякіх  варунках 
часам, бывае, не так проста і разабрац­
ца адразу. Але я думаю, што сумленне, 
розум  і  досвед  падкажуць  чалавеку  і 
словы, і паводзіны, калі ён будзе дума­
ць  аб  тым,  як  дапамагчы  роднай  зям­
лі,  развіццю  роднага  краю  па  законах 
цывілізацыі,  па  законах  чалавечнасці. 
Тут  ёсць  іншае  пытанне:  наколькі  ўсё 
гэта будзе суадносіцца з мараллю, ад­
данасцю  сяброўству,  праўдзе  —  з  ад­
данасцю самаму галоўнаму, калі дума­
еш не толькі пра сябе, але і пра іншых 
людзей.  Перш  за  ўсё  пра  дзяцей,  пра 
іх  будучыню.  Калі  гэтым  кіравацца,  то 
кожны  чалавек  выбера  тую  пазіцыю, 
на  якую  ён  стане.  А  тым,  што  людзі 
будуць  аглядвацца  на  знакавых  асоб, 
трэба даражыць. І не дай Бог каб вера 
некаторых  людзей  пахіснулася,  як  мы 
гэта ўжо бачылі! Вось яны думалі, што 
чалавек сумленны і прынцыповы, а ён 
на  самай  справе  аказаўся  шкурнікам.  Вы  меркавалі,  што  гэты 
чалавек  думае  пра  высокія  ідэі  і  будучыню  краіны,  а  ён,  аказ­
ваецца, думаў толькі пра сябе. А ўсім астатнім, калі толькі пад 
пэўны сумнеў паставілася яго будучыня, ён гатовы ахвяраваць 
для таго, каб проста выжыць. Так што кожны павінен выбіраць 
сваю пазіцыю ў такі складаны няпросты час у адпаведнасці са 
сваім сумленнем.

АЛЕГ ТРУСАЎ,  
СТАРШЫНЯ ТБМ ІМЯ ФРАНЦЫСКА СКАРЫНЫ: 

“ТРЭБА ПАШЫРАЦЬ БЕЛАРУШЧЫНУ”.
—  Яны  павінны  кіравацца  прынцыпамі  дзяржаўнасці. 

Дыктатары  прыходзяць  і  сыходзяць,  змяняюцца  рэжымы  і 

ўлады, а Беларусь павінна заставацца 
Беларуссю, незалежнай і еўрапейскай 
краінай. А адзіны сродак захаваць не­
залежнасць  —  гэта  пашыраць  бела­
рушчыну, мову і культуру. Пакуль яны 
будуць  жыць,  будзе  жыць  і  незалеж­
ная  Беларусь.  Таму  галоўнай  мэтай 
было,  ёсць  і  будзе  змаганне  за  неза­
лежную краіну. А незалежнай і дэмак­
ратычнай яна зможа стаць толькі дзя­
куючы  культуры.  Яе  трэба  выносіць 
на  першае  месца  і  прасоўваць  праз 
любыя інстытуцыі, і дзяржаўныя, і не­
дзяржаўныя. Сёння, напрыклад, адзін 
дзед  прыслаў  ліст,  у  якім  крытыкуе 
мяне  як  кіраўніка  ТБМ  за  мой  зварот 
да  Усебеларускага  сходу,  —  чаму  я 
пікет там не выставіў? На гэтым сход­
зе  кіраўнік  упершыню  паабяцаў  па­
вялічыць  беларушчыну.  А  кропля,  як 
вядома,  камень  точыць.  Наша  інтэлі­
генцыя  павінна  рабіць  штодзённую 
шэрую працу ў гэтым кірунку, як піса­
ла  Наталля  Арсеньева.  Як  Васіль  Бы­
каў рабіў, як робіць Рыгор Барадулін. 
Кожная  беларуская  песня  лепшая  за 
мітынг  з  рускімі  лозунгамі,  бо  любое 
рускае  слова  забівае  Беларусь,  а  лю­
бое  беларускае  —  захоўвае.  Такая 
рэальнасць.

ВІНЦУК ВЯЧОРКА, ПАЛІТЫК, МОВАЗНАЎЦА: 

“МАРАЛЬ І БЕЛАРУСКАСЦЬ НЕПАДЗЕЛЬНЫЯ”.
— Я перакананы, што беларушчына не можа адбыцца без ма­

ральнай асновы, маральнага грунту, як і беларуская дзяржаўная 
незалежнасць не можа адбыцца рукамі дыктатуры. Наадварот, 
дыктатура ў сутнасці сваёй антыбеларуская, супраць свабоды і 
тым самым супраць саміх падвалін незалежнасці. Гэта ёсць той 
прынцып  непадзельнасці  маралі,  свабоды  і  беларускасці,  які 
павінны цяпер прапаведаваць тыя, хто прэтэндуе на ролю ма­
ральных лідараў нацыі.

РЫГОР СІТНІЦА, МАСТАК: 

“ТРЫМАЦЦА ТЫХ ПРЫНЦЫПАЎ, З-ЗА ЯКІХ ЯНЫ СТАЛІ 
ЗНАКАВЫМІ”.

— Я лічу, што знакавыя фігуры нацыі для таго, каб і надалей 
заставацца такімі, павінны рабіць тое, што іх зрабіла знакавымі: 
трымацца сваёй лініі, грунтавацца на чалавечай і хрысціянскай 
маралі і рабіць сваю справу. 

ТАЦЦЯНА КРУГЛІКАВА, СТУДЭНТКА: 

“ТРЭБА ЗАХОЎВАЦЬ СВАЕ ЎНУТРАНЫЯ  
КАШТОЎНАСЦІ”.

— Такую самую, якую і займалі. Чаму яны павінны яе мяня­
ць? Жыццё працягваецца. А калі ў чалавека ёсць пазіцыя, яна не 
можа быць часовай  і залежаць ад абставін, бо пазіцыя — гэта 
маральны фактар. Ад абставін могуць залежаць форма і тактыка 
праяўлення гэтай пазіцыі. Трэба захоўваць свае ўнутраныя каш­
тоўнасці, але рабіць гэта разумна, каб яны не нашкодзілі самому 
чалавеку і яго блізкім.

АЛЕГ ГУЛАК, СТАРШЫНЯ БЕЛАРУСКАГА ХЕЛЬСІНКСКАГА 
КАМІТЭТА: 

«Усе мы заложнікі таго, што адбылося на “плошчы”. Ні еўра­
пейцы, ні беларускія ўлады, ні беларускае грамадзянскае гра­
мадства  не  могуць  зрабіць  выгляд,  што  нічога  не  здарылася. 
Той шлях павольных паступальных змен і рэформ, якія Бела­
русь пачала ў апошнія гады, спынены. У выніку нам патрабу­
ецца  шмат  намаганняў  і  часу  нават  для  таго,  каб  вярнуцца  ў 
зыходны  пункт.  Пад  пытаннем  і  крэдыт  даверу  Захаду  да  Бе­
ларусі. Раней абяцанні ўлад успрымаліся ў Еўропе пазітыўна, 
цяпер працэсы спыніліся, імідж сапсаваны. Будучыя кантакты 
ўскладніліся. Жорсткія неадэкватныя дзеянні ўлад у адносінах 
да палітычных апанентаў яшчэ пацягнуць ацэнку з боку Еўро­
пы. Сумна, што гвалтоўны сцэнарый развіваецца. Улады ўзмац­
няюць становішча».

 ПАЗІЦЫЯ

ЯКУЮ ПАЗІЦЫЮ ЗАРАЗ ПАВІННЫ 
ЗАЙМАЦЬ ЗНАКАВЫЯ ФІГУРЫ НАЦЫІ?

Рэспубліку Беларусь можна ўспрымаць па-роз-
наму, але яе павінны фармаваць знакавыя фігуры

 Тэма нумара

Штодзённыя  вобшукі  і 
допыты,  на  якія  пачалі  выклі­
каць,  у  тым  ліку,  кіраўніцтва 
Беларускай  асацыяцыі  жур­
налістаў  ледзь  не  ў  поўным 
складзе. 

Усё  гэта  не  магло,  мякка 
кажучы,  не  быць  заўважаным 
Еўрасаюзам, ЗША, і, як аказал­
ся, “братняй” Расіяй. 

Палітолаг Іван Татарыновіч 
лічыць цяперашнюю сітуацыю 
вельмі  складанай  і  непрыем­
най  для  кіраўніка  беларускай 
дзяржавы:  “Калі  Аляксандр 
Лукашэнка  зусім  нядаўна  мог 
“выдаіваць”  з  двух  “каровак” 
–  Расіі  і  Захада  –  “малако”  у 
выглядзе  ільготных  крэды­
таў  ці  нават  проста  грашовай 
дапамогі,  то  цяпер  сітуацыя 
рэзка  змянілася.  Канешне, 
было  б  наіўным  думаць,  што 
існуючыя  крэдытныя  лініі  як 
з  краінамі  Еўрапейскага  Саю­
зу,  так  і  Расійскай  Федэрацы­

яй  будуць  спыненыя.  Але  ж 
гэты  год  толькі  пачынаецца. 
Нашы золатавалютныя рэзер­
вы  даволі  значна  скараціліся. 
Прыйшоў  час  аддаваць  не­
маленькія  працэнты  па  ўжо 
існуючым  пазыкам.  А  самае 
галоўнае,  сваю  ролю  адыгры­
вае  псіхалагічны  фактар.  Па­
мойму,  ледзь  не  ўпершыню 
еўрапейцы  сыйшліся  з  расія­
намі па адносінах да Беларусі. 
Больш  правільна,  да  вынікаў 
прэзідэнцкіх выбараў у нашай 
краіне.  Гэта  дастаткова  адчу­
вальны  сігнал  як  для  наменк­
латуры, так  і для простага па­
даткаплацельшчыка”.

НАФТА ЯК АРГУМЕНТ
З эканамічнага пункту глед­

жання  Іван  Татарыновіч  лічы­
ць  жорсткую  пазіцыю  Расіі  па 
Беларусі  асабліва  небяспеч­
ным  падчас  нафтавых  пера­

моў:  “Зараз  і  ў  Расіі  ёсць  кан­
крэтныя  рычагі  ўздзеяння  на 
беларускія  ўлады  пры  адсут­
насці магчымай дапамогі з За­
хаду.  Як  яна  імі  скарыстаецца 
і ці будзе карыстацца ўвогуле, 
гэта  яшчэ  пытанне.  Але  мож­
на адназначна сказаць – поле 
для манеўру ў беларускага лі­
дэра рэзка звужаецца”.

Да гэтага трэба дадаць, што 
наўрад  ці  чарговыя  допыты  і 
вобшукі  ў  памяшканнях,  дзе 
месцяцца незалежныя выдан­
ні  і журналісты, праваабарон­
цы  і  грамадскія  арганізацыі, 
будуць пашыраць гэтае поле. 

ПЫТАННЕ Ў ТЫМ, ЯК 
ШУКАЦЬ 

…Пасля  прэзідэнцкіх  вы­
бараў  Аляксандр  Лукашэнка 
фактычна  прызнаў,  што  ў  Бе­
ларусі  ёсць  і  “меншасць”  – 

людзі,  якія  прытрымліваюцца 
іншых  поглядаў  на  развіццё 
дзяржавы. Было сказана, што, 
маўляў,  без  кансалідацыі, 
знаходжання  своеасаблівага 
кансэнсусу  нам  не  выбудава­
ць квітнеючую Беларусь. 

Еўрапейскі Саюз і Расійская 
Федэрацыя  свой  кансэнсус 
адносна  сенняшняй  Беларусі, 
больш  правільна  –  кіраўніц­
тва, знайшлі. Справа за малым 
–  паспрабаваць  гэты  кансэн­
сус  знайсці  ў  самой  Беларусі, 
якую  квітнеючай  і  кансаліда­
ванай  хочацца  бачыць  літа­
ральна ўсім без выключэння. 

Вось толькі самі шляхі зна­
ходжання  гэтага  кансэнсусу  у 
дзеючай улады і яе апанентаў 
пакуль  кардынальна  адрозні­
ваюцца. 

ВІКТАР АЛЯШКЕВІЧ
Працяг тэмы чытайце на 

стар. 4

Заканчэнне.   
Пачатак на стар. 1 НЕДАСЯГАЛЬНЫ КАНСЭНСУС

Аказалася, што чорнае 
золата з Расіі пастаўляецца 
ў Беларусь не толькі па 
трубах, але і па дагаворах. 
Аднак іх пакуль няма. 

Як паведаміла газета “Веда­
масці”  са  спасылкай  на  прэс­
сакратара  канцэрна  “Белна­
фтахім”  Марыну  Касцючэнка, 
перамовы  паміж  беларускімі 
НПЗ  і  расійскімі  пастаўшчы­
камі  зацягнуліся.  Бакі  ніяк  не 
могуць сысціся ў кошце.

У канцы мінулага года Бела­
русь  ратыфікавала  пагаднен­
ні, што фарміруюць прававую 
базу  Адзінай  эканамічнай 
прасторы.  Узамен  Мінск  раз­
лічвае  атрымліваць  бяспош­
лінную  расійскую  нафту,  але 
пры гэтым павінен пералічва­
ць РФ пошліны ад экспарту на­
фтапрадуктаў  з  расійскай  сы­
равіны.  Ужо  ўзгоднены  аб’ём 
імпарту  ў  нашу  краіну  ў  2011 
годзе 21,7 мільёна тон нафты, 
у  тым  ліку  18  млн  тон  —  тру­
баправодным  транспартам. 
Па разліках Масквы, Беларусь 
выйграе ад гэтага каля 4 млрд 
долараў у год. 

Аднак  у  сувязі  з  тым,  што 
перамовы аб пастаўках расій­
скай  нафты  ў  Беларусь  да  гэ­
тай  пары  не  завершаны,  з  1 
студзеня фактычна беларускія 

НПЗ не атрымліваюць сыраві­
ну  з  Расіі.  З  беларускага  боку 
ў  перамовах  удзельнічаюць 
прадстаўнікі канцэрна “Белна­
фтахім”, Мазырскага і Навапо­
лацкага  нафтаперапрацоўчых 
заводаў. 

У гэтай сітуацыі з непастаў­
камі  расійскай  нафты  ў  Бе­
ларусь  няма  нічога  дзіўнага, 
заяўляе  прэс­сакратар  кан­
цэрна  “Белнафтахім”  Марына 

Касцючэнка.  “Скончылася 
дзеянне  старых  кантрактаў. 
Новыя  яшчэ  не  падпісаны, 
але яны знаходзяцца ў стадыі 
заключэння. Таму няма нічога 
надзвычайнага.  Ідзе  рабочы 
працэс”, — цытуе яе БелаПАН.

Галоўны спрэчны пункт но­
вых дагавораў — аб формуле 
кошту  на  бяспошлінную  на­
фту. Па інфармацыі беларуска­
га эксперта Таццяны Манянок, 

расійскія кампаніі, якія прада­
юць  нафту  нашым  прадпры­
емствам  (“Сургутнафтагаз”, 
“Раснафта”), але не займаюцца 
давальцкай  перапрацоўкай  у 
Беларусі,  палічылі  эканаміч­
на  абгрунтаваным  дадаць  да 
кошту, які вызначаецца зыход­
зячы  з  рыначных  каціровак, 
яшчэ 45 долараў за тону.  

Гэта,  па  іх  ацэнках,  дазва­
ляе выйсці на роўнадаходнас­
ць паставак нафты і нафтапра­
дуктаў  на  экспарт.  Т.Манянок 
падкрэслівае,  што  “новыя 
ўмовы, па сутнасці, азначаюць 
субсідзіраванне  беларускай 
нафтаперапрацоўкі…  Гэта  не 
ўпісваецца  ў  логіку  паводзін 
Расіі. Думаю, што расійскі бок 
будзе  шукаць  механізмы  і  ва­
рыянты, каб не субсідзіраваць 
нашу нафтаперапрацоўку”.

Па  неафіцыйных  даных, 
пазіцыю  расійскіх  нафтавікоў 
падтрымлівае  віцэ­прэм’ер 
РФ Ігар Сечын.

NAVINY.BY

ЧАМУ  Ў  БЕЛАРУСЬ  НЕ  ЦЯЧЭ  РАСІЙСКАЯ  НАФТА?
У першым квартале 

2011 года найбольшы 
аб’ём паставак нафты ў 
Беларусь быў запланава-
ны ў “Лукойла” (1 млн т), 
“Сургутнафтагазу” (1 млн 
т) і “Раснафты” (0,9 млн т).

 ДА ВЕДАМА

ЕЎРАДЭПУТАТЫ Ў БЕЛ-ЧЫ-
РВОНА-БЕЛЫХ ШАЛІКАХ

Напярэдадні  ў  Брусель  ба­
раніць  пазіцыю  афіцыйнага 
Мінска прыехаў міністр замеж­
ных  спраў  Беларусі  Сяргей 
Мартынаў.  Аднак  яго  спробы 
сустрэцца  ў  панядзелак  і  аў­
торак  з  кіраўнікамі  Еўрасаю­
за  Катрын  Эштан  і  Штэфанам 
Фюле былі марнымі. Тады Мар­
тынаў,  спадзеючыся  знайсці 
паразуменне  з  кіраўніцтвам 
Фінляндыі,  хуценька  адляцеў 
у Хельсінкі. Аднак там яго так­
сама  чакаў  халодны  прыём. 
Кіраўнік знешнепалітычнай ус­
тановы  Фінляндыі  Аляксандр 
Стуб  запатрабаваў  неадклад­
нага вызвалення палітзняволе­
ных, заявіўшы, што гэта адзінае 
выйсце для Беларусі.

У сераду Мартынаў нарэшце 
атрымаў  аўдыенцыю  ў  Эштан. 
Але ёй папярэднічала сустрэча 
вярхоўнай  прадстаўніцы  Еўра­
саюза  з  прадстаўнікамі  бела­
рускіх  дэмакратычных  колаў. 
Эштан  цалкам  салідарызавала­
ся з імі, а Мартынаву перадала, 
што  патрабуе  неадкладнага 
вызвалення  палітзняволеных  і 
спынення рэпрэсій. Прыкладна 
ў гэты ж час прыйшла навіна аб 
тым, што Міністэрства інфарма­
цыі Беларусі спыніла вяшчанне 
“Аўтарадыё”  за  тое,  што  яно, 
згодна  з  рэкламнай  дамовай, 
транслявала  агітацыйныя  ма­
тэрыялы  Уладзіміра  Някляева  і 
Андрэя  Саннікава,  якія  нібыта 

змяшчалі “заклікі да экстрэмісц­
кай дзейнасці”.

Неўзабаве пачалося пасяд­
жэнне камітэта міністраў Еўра­
парламента,  прысвечанае 
Беларусі. У знак салідарнасці з 
беларускімі дэмакратамі дэпу­
таты накінулі бел­чырвона­бе­
лыя шалікі. Большасць прамоў 
былі вельмі жорсткімі.

“РЭЖЫМ У КУБІНСКІМ 
СТЫЛІ”

Лідар  руху  “За  свабоду” 
Аляксандр  Мілінкевіч  адзна­
чыў,  што  пераслед  апазіцы­
янераў  выкліканы  тым,  што 
Аляксандр  Лукашэнка  не 
набраў  50%  галасоў  на  выба­
рах.  Ева  Някляева  заклікала 
рабіць  канкрэтныя  крокі  для 
вызвалення  палітзняволеных. 
Кіраўнік  камітэта  Еўрапар­
ламента  па  правах  чалавека 
Хайдзі  Хаўтала  прапанавала 
стварыць  незалежны  міжна­
родны  камітэт,  які  зоймецца 
расследаваннем апошніх пад­
зей  у  Беларусі.  Нямецкі  дэпу­

тат Вернер Шульц лічыць, што 
варта  патрабаваць  перавы­
бараў.  Яго  падтрымаў  прад­
стаўнік Брытаніі Чарльз Тэнак. 
У выпадку адмовы афіцыйнага 
Мінска  вызваліць  палітвязняў 
ён  прапанаваў  увесці  экана­
мічныя  санкцыі.  “Колькі  яшчэ 
Еўропа  можа  трываць  рэжым 
у кубінскім стылі ў сваім цэнт­
ры?” — запытаўся Тэнак.

Падсумоўванне  зрабіў 
старшыня  Еўрапарламента 
Ежы  Бузэк.  Ён  гаварыў  пра 
шматлікія  магчымыя  крокі: 
візавы  “чорны  спіс”  для  чы­
ноўнікаў  і  бясплатныя  візы 
для  простых  беларусаў,  пад­
трымку  няўрадавых  арганіза­
цый  і  забарону  для  Беларусі 
ўдзельнічаць  у  міжнародных 
спартовых спаборніцтвах. 

У  выніку  еўрапарламен­
тарыі  вырашылі,  што  прэзі­
дэнцкія  выбары  ў  Беларусі 
не  адпавядалі  міжнародным 
стандартам, і заклікалі ЕС пры­
пыніць выдачу віз чыноўнікам, 
адказным за парушэнні. Такса­

ма  яны  негатыўна  паставіліся 
да спынення працы місіі АБСЕ 
ў Мінску.

ПАСЕ прыняла адпаведную 
заяву.

Як  паведаміла  “Еўрара­
дыё”,  старшыня  камітэта  па 
замежных  справах  літоўскага 
парламента  Эмануэліс  Зінге­
рыс адзначыў, што яшчэ не ба­
чыў  такой  хвалі  салідарнасці 
сярод еўрапейскіх палітыкаў.

—  Тое,  што  адбываецца, 
прымусіць еўрапейскіх паліты­
каў  прыняць  новыя  метады. 
Цярпенне лопнула. Я не думаю, 
што сённяшняя дэманстрацыя 
ўсіх партый была эмацыяналь­
ным выбухам, які хутка заціхне, 
— сказаў Зінгерыс.

Выбух  выбухам,  але  для 
таго,  каб  па­сапраўднаму 
ўразіць  Аляксандра  Лукашэн­
ку, спатрэбіцца штосьці больш 
істотнае. Пакуль што кіраўніц­
тва  Беларусі  не  спыняе  ма­
хавік  рэпрэсій.  Ужо  пасля 
дыскусіі ў Еўрапарламенце па­
чаўся  ператрус  у  беларускага 
карэспандэнта “Газэты Выбор­
чай” Анджэя Пачобута.

ХТО БОЛЬШ УПАРТЫ: 
ЛУКАШЭНКА ЦІ ЗАХАД?

Відавочна,  што  Лукашэн­
ка  паспрабуе  ў  сваю  чаргу 
давесці,  што,  ціснучы  на  яго, 
Еўропа  толькі  пагаршае  ста­
новішча  беларускіх  дэмакра­
таў. Маўляў, я магу быць яшчэ 
горшым,  чым  цяпер.  Але  і 
сённяшні стан абсалютна неп­
рымальны. Таму, калі да канца 
месяца  сітуацыя  не  зменіцца, 
то Еўрасаюз пяройдзе ад слоў 
да  дзеянняў:  на  31  студзе­
ня  прызначаны  паседжанне 
міністраў замежных спраў ЕС, 
дзе  будуць  прымацца  адпа­
ведныя  захады  ў  адносінах 
да  кіраўніцтва  Беларусі.  І  яны 
могуць быць беспрэцэдэнтны­
мі.  Хто  ж  пакажа  сябе  больш 
упартым: Лукашэнка ці Захад?

ВАЛЯНЦІН СЫЧ

«У ВАС КЛЮЧЫ АД ТУРМЫ, ДЗЕ 
ЗНАХОДЗІЦЦА МОЙ БАЦЬКА»

Пасля падзей 19 снежня 
пацярпела вялікая колькасць 
журналістаў. Ідуць ператрусы 
ў рэдакцыях незалежных СМІ, 
у кватэрах карэспандэнтаў. 

Іх  дапытваюць,  забіраюць 
камп’ютары, відэа­ і фотакаме­
ры, носьбіты інфармацыі. Чаму 
беларускія  ўлады  так  нервова 
рэагуюць на рэпарцёраў?

Паводле  інфармацыі  прэс­
службы  БАЖ,  было  затрыма­
на  каля  трох  дзясяткаў  жур­

налістаў і сяброў БАЖ. Фізічна 
пацярпеў 21 чалавек — людзі 
былі  збіты,  атрымалі  траўмы, 
пашкоджана  дарагая  пра­
фесійная апаратура. 10 сяброў 
БАЖ  адсядзелі  па  10—15  су­
так. Затрымлівалі, білі і замеж­
ных  карэспандэнтаў:  разбілі 
апаратуру  ў  здымачных  груп 
"Russia­Today", "REN­TV".

Дагэтуль у СІЗА КДБ знаход­
зяцца  6  сяброў  Беларускай 

асацыяцыі  журналістаў,  якім 
інкрымінуюць  крымінальную 
справу:  Зміцер  Бандарэнка, 
Сяргей Вазняк, Павал Севяры­
нец,  Наталля  Радзіна,  Ірына 
Халіп,  Аляксандр  Фядута.  Аб 
тым,  што  можа  зрабіць  для  іх 
журналісцкая  супольнасць, 
разважае  намеснік  старшыні 
БАЖ Аляксандр Старыкевіч:

"Трэба  максімальна  ат­
рымліваць  інфармацыю  пра 

сітуацыю, што склалася вакол 
нашых  калег;  максімальна 
трымаць  пад  увагай  і  максі­
мальна  распаўсюджваць  яе  ў 
Беларусі  і па­за яе межамі. Бо 
калі  прыцягнута  ўвага  да  той 
ці  іншай  падзеі  або  асобы,  то 
ўсё ж такі ўлада ў пэўнай сту­
пені  (падкрэслю  —  толькі  ў 
пэўнай ступені!) абмежавана ў 
сваіх магчымасцях".

ІНА СТУДЗІНСКАЯ

НЕРВОВАЯ РЭАКЦЫЯ НА ЖУРНАЛІСТАЎ

Гэта цытата з прамовы Евы Някляевай, дачкі экс-кандыдата ў прэзідэнты,  
на пасяджэнні Еўрапарламента, што адбылося 12 студзеня. На ім разглядалася 
сітуацыя ў Беларусі.

Еўропа лічыць: турма не месца для апанентаў беларускіх 
уладаў

Адваката  Гродзенскай  аб­
ласной калегіі Валянціну Бусь­
ко  пазбавілі  ліцэнзіі  за  тое, 
што  яна  была  прыцягнута  да 
адміністрацыйнай  адказнасці 
за ўдзел у акцыі 19 снежня.

Вядомага  адваката  Паўла 
Сапелку  абвінавацілі  ў  тым, 
што  ён  парушыў  правілы 
адвакацкай  этыкі  і  “паставіў 
пад  сумненні  абгрунтаванас­
ць дзеянняў Міністэрства юс­
тыцыі”.

Адвакаты некаторых з тых, 
каго абвінавачваюць у аргані­
зацыі  масавых  беспарадкаў, 
ужо  пачалі  абвяргаць  інфар­
мацыю аб тым, што з’явілася ў 
СМІ са спасылкай на іх словы. 
А  асобныя  адвакаты  занялі 
прынцыповую  пазіцыю  і  ўво­
гуле  перасталі  размаўляць 
з  журналістамі  —  нават  пра 
стан  здароўя  сваіх  падаба­
ронных.

У  якім  стане  сёння 
знаходзіцца  беларуская 
адвакатура?Ці  абгрунтаваны 
ўвогуле  ціск  на  адвакатаў? 
Пра гэта і не толькі карэспан­
дэнт  “Тут  і  цяпер”  размаўляе 
з  былым  суддзёй,  вядомым 
праваабаронцам  Гары  Пага­
няйлам.

“АСФАЛЬТАЎКЛАДЧЫ-
КАМ” ПА АДВАКАТАХ?

—  Такое  становішча  адва­
катаў, калі яны фактычна зна­
ходзяцца  пад  ціскам  з  боку 
дзяржавы, па сутнасці, робіць 
немагчымым  іх  нармальнае 
існаванне,  —  выказвае  свае 
думкі  Гары  Пятровіч.  —  Бела­
рускі  Хельсінкскі  камітэт  не 
так даўно зрабіў заяву наконт 
адваката  Міхаіла  Волчака,  у 
дачыненні да якога ўжо ўзбуд­
жана  крымінальная  справа. 
Мы  падрыхтавалі  і  накіравалі 
чарговы  зварот  ўжо  на  імя 
спецдакладчыка ААН па неза­
лежнасці  суддзяў  і  юрыстаў, 
да якіх адносяцца і адвакаты.

У сваім звароце 
мы  паведамляем 
спецдакладчыку 
ААН  пра  апошнія 
факты і просім яго 
наведаць  Бела­
русь, каб на месцы 
азнаёміцца  з  тым, 
што  тут  адбываецца.  Варта 
адзначыць,  што  толькі  ўрад 
можа  даць  спецдакладчыку 
ААН  мандат  на  ўезд  у  краіну. 
Дарэчы,  у  гэтым  жа  звароце 
мы  закранаем  пытанне  і  аб 
незалежнасці  суддзяў  і  прак­
тыцы разгляду адміністрацый­
ных спраў.

— Маеце на ўвазе канве-
ер, калі суддзі выносілі пры-
суды адзін за адным, нават 
не абцяжарваючы сябе маг-
чымасцю выслухаць абвіна-
вачаных?

—  Былі  выпадкі,  калі 
людзей  не  запрашалі  на 
судовыя  пасяджэнні,  не 
выслухоўвалі  іх  довады, 
адмаўлялі  ў  прысутнасці 
адвакатаў, якія маглі б прад­
стаўляць  іх  інтарэсы.  Суды 
ў  чарговы  раз  прадэманс­
травалі сваю поўную залеж­
насць  ад  выканаўчай  ула­
ды.  Атрымліваецца,  што  ў 
грамадзян  Беларусі  проста 
не  засталося  магчымасцей 
для  абароны  сваіх  правоў. 
Праваабарончыя  арганіза­
цыі  практычна  ліквідаваны 
альбо  знаходзяцца  ў  такім 
стане, калі нармальна функ­
цыянаваць немагчыма.

— Хочаце сказаць, што 
самы час прайціся “асфаль-
таўкладчыкам” па адвака-
тах?

—  Адвакаты  знаходзяцца 
ў  такіх  умовах,  што  не  мо­
гуць  нармальна  выконваць 
свае  функцыі,  баяцца  займа­
ць  прынцыповую  пазіцыю  і 
крытыкаваць  уладу  за  тое, 
што  яна  творыць.  І  гаворка 
ідзе  не  толькі  пра  палітычна 
матываваныя справы.

НЯХАЙ ВЫРАШАЕ СУД
— Лісты не даходзяць з 

СІЗА на волю. Прынамсі, на 
гэта скардзяцца сваякі тых, 
хто знаходзіцца ў СІЗА КДБ 
па абвінавачанні ў масавых 
беспарадках.

— Мне падаецца, што вось 
тут  якраз  не  дапрацоўваюць 
адвакаты:  з  гэтымі  пытаннямі 
варта проста  ісці ў суд. Трэба 
публічна  змагацца  за  сваіх 
кліентаў.  Забарона  на  пера­
піску,  гэта,  магчыма,  рашэнне 
следчага.  Але  не  можа  быць 
такой  забароны  для  тых,  хто, 
па  сутнасці,  яшчэ  не  вінава­
ты,  —  дзейнічае  прэзумпцыя 
невінаватасці! Таму і трэба вы­
рашаць гэтае пытанне карды­
нальна — праз суд.

— А як вы патлумачыце 
тое, што ў СІЗА не могуць 
прабіцца адвакаты: маўляў, 
няма свабодных кабінетаў?

—  Гэта  ўсё  надуманыя 
рэчы.  Я  добра  ведаю  “амеры­
канку”,  бо  10  гадоў  працаваў 
там  са  сваімі  падшэфнымі. 
Гэта  выключна  праблема  на­
званай  установы.  У  свой  час 
такая  ж  праблема  існавала  ў 
следчым  ізалятары  №  1,  але 
там  проста  павялічылі  коль­
касць  адпаведных  кабінетаў 
для  спатканняў  з  адвакатамі. 
І  тут,  перакананы,  праблему 
можна  вырашыць.  Няма  ка­
бінетаў  —  знайдзіце!  Гэта  не 
праблема адвакатаў і іх кліен­
таў, гэта праблема кіраўніцтва 
СІЗА  КДБ  і  кіраўніцтва  КДБ. 
Адвакаты  павінны  атрымліва­
ць  магчымасць  спаткання  са 
сваімі падабароннымі.

ВАЛ РЭПРЭСІЙ БУДЗЕ 
НАРАСТАЦЬ

— Як Вы думаеце, чаму 
менавіта зараз здарыўся 
такі “наезд” на адвакатаў?

—  Я  не  палітык,  але  мне 
падаецца, што трэба ўлічваць 
агульную  палітычную  сітуа­
цыю  ў  краіне.  З  гэтага  ўсё  па­
чынаецца.  Народам,  калі  ён 
маўчыць,  лягчэй  кіраваць.  На 
маю думку, вал рэпрэсій будзе 
нарастаць. Будуць разбірацца 
персанальна  з  усімі  тымі,  хто 
выйшаў на Плошчу.

— Гары Пятровіч, за 
апошні час Вы самі зра-
білі шмат гучных заяў, у 
тым ліку і ў дачыненні да 
кіраўніка дзяржавы. Не баі-
цеся, што Вам будуць помс-
ціць? Здаецца, у грамадстве 
незапалоханых людзей за-
сталося няшмат…

— Я не баюся, бо выказваюся 
адкрыта.  І  не  трэба  казаць  пра 
тое, што ўсё грамадства запало­
халі. Вось Вы — запалоханая?

— Мой арганізм атруча-
ны інфармацыяй пра во-
быскі, затрыманні, што не 
можа не ўплываць на мой 
псіхалагічны стан. І я разу-
мею, што гэтая атмасфера 
цісне не толькі на мяне…

— Так, мы жывём у такі няп­
росты час, але гэта не значыць, 
што павінна быць паралізавана 
воля.  Трэба,  наадварот,  выйсці 
з гэтага здранцвення і годна ад­
казаць на тое, што адбываецца. 
Нельга  апускаць  рукі  —  улада 
гэтага  і  чакае.  Мы  жывём  у  21 
стагоддзі, нас на вогнішча не па­
цягнуць, на віселіцу — таксама. 
Так,  магчыма,  камусьці  прыйд­
зецца  прайсці  праз  турмы,  але 
ўсю краіну за краты не кінуць.

СВЯТЛАНА КВІЦЕНЬ

ГАРЫ ПАГАНЯЙЛА: “УСЮ КРАІНУ 
ЗА КРАТЫ НЕ КІНУЦЬ…”
Днямі была ўзбуджана крымінальная спра-
ва ў дачыненні да адваката Міхаіла Волчака, 
які да нядаўняга часу прадстаўляў інтарэсы 
старшага следчага Генпракуратуры Святла-
ны Байковай.

“Міністэрства  юстыцыі 
расцэньвае  інфармацыю 
Беларускага  Хельсінкскага 
камітэта,  накіраваную  ў  між­
народныя  арганізацыі,  як 
тую, што неаб’ектыўна адлюс­
троўвае  працу  дзяржаўных 
і  праваахоўных  органаў  па 
падтрыманні  ў  рэспубліцы 
стабільнасці і правапарадку”, 
— паведамляе “Інтэрфакс”.

 АФІЦЫЙНА

Што скажа ААН пра цяпе-
рашнюю сітуацыю ў Беларусі?

7 студзеня, на праваслаў-
нае Раство, у Мінску 
завяршыўся VII Калядны 
міжнародны турнір 
аматараў хакея на прыз 
прэзідэнта Беларусі.

Па  традыцыі  ў  фінальным 
матчы на 15­тысячнай “Мінск­
арэне”  сустрэліся  дружыны 
Беларусі  і  Расіі.  Каментата­
ры  дзяржаўных  тэлеканалаў 
падрыхтаваліся  былі  па  ста­
рой  завядзёнцы  абвясціць 
каманду гаспадароў на чале з 
прэзідэнтам Беларусі “чэмпіё­
намі  свету  сярод  аматараў”, 
але не тут тое было. 

“АМАТАРЫ” ЛУКАШЭНКІ
У  ранейшыя  гады  пера­

можцам  Каляднага  турніру 
пяць  разоў  станавілася  ка­
манда  Аляксандра  Лукашэн­
кі  (2005—2006,  2008—2010 
гады).  Толькі  аднойчы,  у  2007 
годзе,  вікторыю  святкавала 
расійская  дружына,  якая  адо­
лела ў фінале беларусаў.

Няўжо  беларусы,  сапраў­
ды,  набудаваўшы  лядовых 
палацаў,  сталі  гуляць  у  хакей 
лепш  за  расійцаў?  Такое  пы­
танне  можа  задаць  неабазна­
ны  чытач,  аднак  усё  куды 
прасцей.  Дастаткова  зірнуць 
на  прозвішчы  тых,  хто  з  году 
ў  год  змагаецца  на  Калядным 
турніры  пад  беларускім  сця­
гам, і ўсё стане зразумела.

Побач  са  шматгадовымі 
сябрамі  зборнай  Беларусі, 
якія  зусім  нядаўна  павесілі 
каўзачы  на  цвік  (Мікульчык, 
Цыплакоў,  Белы,  Бекбулатаў 
і  інш.),  на  мінскі  лёд  поруч  з 
прэзідэнтам  Лукашэнкам  і 
двума  ягонымі  сынамі  выход­
зілі  дзеючыя  хакеісты.  Гэтак, 
Раман  Раманенка  (1975  г.н.)  і 
Сцяпан  Панамароў  (1976  г.н.) 
выступаюць  за  ХК  “Брэст”, 
Аляксандр  Радзінскі  (1978)  — 
за  мінскае  “Дынама”,  Сяргей 
Шабанаў  (1974)  —  за  грод­
зенскі  “Нёман”,  Сяргей  Яр­
ковіч (1974) і Арцём Сінькевіч 
(1982)  —  за  сталічнае  “Юнац­
тва”.  Прычым  добрая  палова 
з  іх  выклікаюцца  і  ў  зборную 
Беларусі!  На  чале  прэзідэнц­
кай  дружыны  стаіць  асабісты 
трэнер  прэзідэнта  Міхаіл  За­
хараў.  Вось  такі  “аматарскі” 
хакей атрымліваецца.

РАСІЙСКІ АДПОР
Зборная Расіі, умоўна прад­

стаўленая  камандай  "Газпрам 

экспарт",  звычайна  прывозіць 
у  Мінск  разам  з  аматарамі 
зорак  мінулага.  Прычым  мі­
нулага  далёкага  —  ажно 
1970­х. Сёлета, як пада­
лося, склад расійскай 
зборнай быў значна 
больш  дзеяздоль­
ным  і  маладым. 
У  ёй  выступалі 
алімпійскія  чэм­
піёны  Уладзімір 
Мышкін  (Сарае­
ва­1984),  Аляк­
сей  Касатонаў 
(Сараева­1984, 
К а л га р ы ­ 1 9 8 8 ) , 
Аляксей  Гусараў 
( К а л г а р ы ­ 1 9 8 8 ) , 
Валерый  Каменскі 
(Калгары­1988),  Міхаіл 
Васільеў  (Сараева­1984), 
Уладзімір  Малахаў  (Альбер­
віль­1992),  Андрэй  Каваленка 
(Альбервіль­1992), Віталь Про­
хараў (Альбервіль­1992), Мак­
сім Міхайлоўскі і  іншыя. Скла­
лася  ўражанне,  што  адказны 
за  фарміраванне  каманды  ў 
Маскве  (у  Крамлі?)  вельмі  не 
хацеў,  каб  і  сёлета  першынс­
твавалі Лукашэнка і К.

Такім  чынам,  на  шляху  да 
фіналу  каманды  Беларусі  і 
Расіі атрымалі па тры перамогі 
на папярэдняй стадыі  і занялі 
першыя месцы ў сваіх групах. 

Вырашальная гульня пра­
ходзіла па цікавым сцэнары. 
Пасля  першых  двух  перы­
ядаў — нічыя (2:2). Увесь тур­
нір і дзве траціны фінальнай 
гульні  дзейнічала  правіла, 
паводле  якога  заміж  трады­
цыйнага  выдалення  хакеіс­
та  за  парушэнне  каманда 
саперніка  прабівала  буліт. 
Аднак  пасля  таго,  як  бела­
русам не ўдалося рэалізава­
ць  некалькі  булітаў  запар,  у 
перапынку  было  вырашана 
змяніць  правілы  і  вярнуць 
выдаленні.  Відавочна,  што 
беларускі бок прагнуў пера­
могі.  Аднак  у  трэцім  перы­
ядзе  вызначыць  пераможцу 
не ўдалося, і лёс кубка выра­
шаўся  ў  серыі  булітаў.  А  тут 
зноўку  трое  беларусаў  свае 
кідкі “забаранілі”, а экс­энха­
элавец Каваленка забіў, запі­
саўшы перамогу на карысць 

Расіі.  Вынік  —  2:3  (2:2,  0:0, 
0:0, 0:1). 

НАВАТ НЕ ВЫСТУПІЎ
Ход  барацьбы  пацвердзіў, 

што  ніякай  дамовы  “распі­
саць”  матч  паміж  бакамі  не 
было,  і  каманды  сапраўды  гу­
лялі на перамогу. 

Паказальна,  што  па  завяр­
шэнні гульні гледачы не ўбачылі 
выступу Аляксандра Лукашэнкі. 
Адно  экс­энхаэлавец  Уладзімір 
Цыплакоў  дзеля  фармальнасці 
заявіў, што без параз не бывае 
перамог, і ў наступным годзе бе­
ларуская каманда пастараецца 
ўзяць рэванш.

Тое,  што  адбылося  на  мін­
скім  лёдзе,  добра  ўпісваецца 
ў  адносіны  расійскага  і  бела­
рускага кіраўніцтва. Адкрытае 
супрацьстаянне  паміж  Лука­
шэнкам  і  тандэмам “Мядзвед­
зеў — Пуцін” скончылася, але 
напружанне  і  былыя  крыўды 
засталіся. Жорсткія сюжэты па 
расійскіх  тэлеканалах,  скіра­
ваныя  адназначна  супраць 
беларускіх  улад  і  асабіста  Лу­
кашэнкі, таму пацвярджэнне.

ТРАДЫЦЫЙНЫ ЗАГОН
Характэрна,  што  трыбуны 

15­тысячнай  “Мінск­Арэны” 
па  старой  завядзёнцы  запаў­
нялі з дапамогай школьнікаў.

Як  распавяла  “Тут  і  цяпер” 
настаўніца сталічнай шко-
лы,  якая  прасіла  не  называ­

ць  яе,  7  студзеня  зранку 
ёй  патэлефанавалі  з 

адміністрацыі  школы 
і  папярэдзілі,  каб  у 

любы  момант  па 
званку яна была га­
това сабрацца і ма­
білізаваць  дзяцей 
са  свайго  класа 
на  хакей.  “Відаць, 
школьнікаў уда-
лося сабраць і без 
нас, бо больш так 

і не пазванілі. Аднак 
цэлы дзень у Раство 

я сядзела як на ігол-
ках”, — абураецца яна.
Летась,  нагадаем,  на 

фінал  каляднага  турніру 
школьнікаў з усяго горада на­
гналі столькі, што тысячам з іх 
папросту  не  хапіла  месца  на 
трыбунах, і яны змушаны былі 
разысціся па хатах. 

Падкрэслім,  што  палітыка 
загону праводзіцца дзяржавай 
і  мае  падтрымку  буйных  чы­
ноўнікаў.  Гэтак,  паўтара  года 
назад былы міністр унутраных 
спраў  Беларусі,  старшыня  Фе­
дэрацыі  хакея  Беларусі  Улад-
зімір Навумаў  заявіў,  што 
падтрымлівае ідэю, калі школь­
нікаў  здымаюць  з  урокаў  і  вя­
дуць  на  хакейныя  гульні  для 
запаўнення трыбун і стварэння 
масавасці. “Я ніколі не быў суп-
раць таго, што да цікавага, 
культурнага, прыгожага пры-
водзяць людзей прымусова”, — 
адзначыў ён.

Навумаў  ужо  даўно  не 
кіраўнік  беларускага  хакея 
і  працуе  недзе  ў  Расіі,  аднак 
ягоная  справа  жыве.  Летась 
гэтую  пазіцыю  публічна  пад­
трымалі  міністр  спорту  Алег 
Качан і старшыня Мінскага аб­
лвыканкама Барыс Батура.

Нагадаем,  што  ў  траўні 
2014  года  ў  Мінску  павінен 
адбыцца  чэмпіянат  свету  па 
хакеі.  Галоўнымі  пляцоўкамі 
спаборніцтваў стануць тая са­
мая  “Мінск­Арэна”,  а  таксама 
8­тысячная  “Чыжоўка­Арэна”, 
якую  мусяць  пабудаваць  да 
2013 года.

ВІТАЛЬ РУДЗІЦКІ

СПРАВА НАВУМАВА 
ЖЫВЕ І ПЕРАМАГАЕ

Больш за 700 чалавек 
былі затрыманы пасля 
прэзідэнцкіх выбараў 
у Беларусі. Хто трапіў 
у аўтазак на Плошчы 
Незалежнасці, хто — па 
дарозе дахаты, хто —з бальнічнай 
палаты, хто — з роднай хаты… 

Мастаку Алесю Пушкіну выпаў гонар 
трапіць за краты першым: яшчэ 8 снеж-
ня, за адзінаццаць дзён да масавага “хапу-
на”, ён быў затрыманы і асуджаны на 13 
сутак. Я сустрэўся з мастаком у ягонай 
хаце ў мястэчку Бобр на Крупшчыне на 
другі дзень пасля вызвалення.

– Алесь, рады бачыць цябе на волі. 
Давай вернемся ў тыя перадвыбар-
ныя дні. Як адбывалася тваё затры-
манне?

– Спачатку зайшоў да мяне міліцыянт, 
пагаварыў,  нібыта  папярэдзіў,  што  мяне 
могуць  арыштаваць  перад  выбарамі.  А 
насамрэч  ён  проста  хацеў  пераканацца, 
што я дома адзін, без сведак — без жонкі 
і дзяцей. А пасля прыйшоў да мяне ў двор 
жыхар Бабра Віктар Лазарэвіч і стаў гава­
рыць, што я яму карціну абяцаў падары­
ць. Я адразу ўсё зразумеў. Я ўзяў Лазарэві­
ча за руку, акуратненька вывеў на вуліцу 
і  сказаў:  “Віця,  толькі  пасля  выбараў  за­
ходзь  на  гэтую  тэрыторыю”.  Я  думаў,  ён 
нешта  падкіне.  Ён  пастаяў,  патаптаўся  і 
пайшоў. А праз пяць хвілін зайшлі ў хату 
міліцыянты і сказалі, што ім паступіў зва­
нок — нібыта я збіў аднавяскоўца. Я выра­
шыў не ісці з імі, не адказваць на пытанні, 
бо гэта адзіная форма пратэсту свабодна­
га чалавека ў такіх умовах.

– Ты трынаццаць сутак трымаў га-
ладоўку. Што было найцяжэй і што 
табе дапамагала не адступацца ад 
свайго намеру?

–  У  мяне  генная  прыстасаванасць  да 
цяжкасцей. Прыкладам, мая бабуля Уль­
яна  хадзіла  пешкі  ў  Кіеў.  Зімой,  як  яна 
мне  гаварыла,  трэба  дзён  20  пасціцца, 
але  ляжаць,  нічога  не  рабіць.  І  я  зразу­
меў,  што  калі  буду  ляжаць,  піць  ваду, 
хадзіць  у  прыбіральню  хаця  б  два  разы 
ў  дзень,  то  вытрымаю.  Праўда,  ежа  ста­
яла ў вачах. Той кавалачак пячонкі, які я 
не даеў у хаце... Бо калі прыйшлі міліцы­
янты,  жонка  зразумела,  што  мяне  доўга 
не  будзе,  і  вырашыла  пакарміць  мяне, 
пакуль  яны  вызначацца,  затрымліваць 
мяне  ці  не.  Міліцыянты  дзесьці  паўгад­
зіны мяне ўгаворвалі пайсці, але не ўга­
варылі.  Тады  ўзялі  і  панеслі.  І  вось  той 
недаедзены  кавалачак  пячонкі  тысячы 
разоў успамінаўся мне на 3, 4, 5, 6 суткі 
маёй галадоўкі. На сёмыя суткі, калі ўжо 
з’явіўся адвакат, я стаў лагодны і добры, 
на восьмыя быў задаволены. І толькі сап­
саваліся адносіны ў ноч з 19 на 20 снеж­
ня. А так я быў лагодны.

– А як ставілася да цябе круп-
ская міліцыя?

– …У народа ёсць права прый­
сці  прагаласаваць,  а  выйшаўшы 
на  “плошчу”,  вы  ўжо  з’яўляецеся 
правапарушальнікам.  І  любы  мілі­
цыянт  глядзіць  на  вас,  як  на  таго 
ж  падпальшчыка  машыны.  Вы  для 
яго  —  як  той  араб,  які  кідае  гра­
нату ў акно. І міліцыянт са спакой­
ным  сумленнем  вас  пляжыць.  У 
мяне была  іншая сітуацыя. Я паліў 
лазню, у хаце сядзеў сын Міколка і 
маляваў. Прыйшлі ў хату пяць мілі­
цыянтаў, забралі ў чорны “воран”, 
прывезлі ў Крупкі. І гаварылі мне ві­
навата, апраўдваючы свае дзеянні: 
“Николаевич, раз вы сюда попали, 
значит,  не  мы  вас  сюда  посадили, 
мы тут работаем”. Я са свайго боку 
прасіў  толькі  карэктных  адносін, 
таму што я не той турэмны кантын­
гент, які звычайна туды трапляе, — 
усе  гэтыя  “дзімоны”,  якія  пальцы 
растапырваюць.  І  міліцыянты  пра 
гэта ведалі, таму і ставіліся да мяне 
карэктна. А ўсе затрыманыя ў ноч 
з  19  на  20  і  пазней  разглядаюцца 
канвойнымі  як  нягоднікі.  І  таму  іх 
бяз  жалю,  з  пачуццём  выкананага 
абавязку пляжаць.

– А ці ёсць у цябе ў Бабры сябры? Ці 
патрэбны тваім землякам “кліч свабо-
ды”, пра які пісаў твой знакаміты цёз-
ка Аляксандр Пушкін?

– Не паявілася ў нас з жонкай сяброў 
у Бабры. Хоць ёсць эліта ў мястэчку: пра­
васлаўны  святар,  дырэктарка  школы, 
пратэстанцкі  пастар,  старшыня  сельса­
вета,  бібліятэкары.  Мы  пражылі  ў  Бабры 
13 гадоў, і сёння я канстатую такі факт: не 
патрэбен  людзям  кліч  свабоды,  не  адгу­
каюцца душы, не ўзнікае ў іх рэзанансу. Я 
адзіны  прафесійны  мастак  на  32  тысячы 
жыхароў Крупскага раёна, але атрымліва­
ецца, што і я не патрэбен. Мяне трактую­
ць  як?  Мацяршчыннік,  нягоднік,  бандыт. 
Засталося толькі, калі я на Купалле круп­
нік вару і частую людзей, прыпісаць мне 
варэнне і продаж самагону. Вось калі для 
поўнай камплектнасці і гэты артыкул мне 
ўсабачаць, тады цалкам вясковы нягоднік 
атрымаецца.

– Сёння ў Беларусі шырыцца акцыя 
салідарнасці з тымі, хто знаходзіцца ў 
турме. А хто выказаў салідарнасць з 
табой, калі ты сядзеў?

–  Інфармацыйная  ізаляцыя  —  адна  з 
форм турмы, калі  ты абсалютна не веда­
еш,  што  робіцца  за  бортам  жыцця.  І  калі 
вярнуўся, то вельмі прыемна было пачу­

ць ад жоначкі, што многія людзі выказвалі 
ёй  сваю  падтрымку.  Андрэй  Аляхновіч 
умомант  прыняў  меры,  выйшаў  на  пра­
ваабаронцаў. Да жонкі ў школу тэлефана­
ваў  амбасадар  Швецыі  Стэфан  Эрыксан, 
выказваў спачуванні. У Крупкі пачалі пры­
ходзіць факсы на розных мовах, што я не 
бандыт, а мастак. Таму Марыне вялікі дзя­
куй за салідарнасць. Мастак са Смаргоні 
Валянцін Варанішча ўзяў і пералічыў 400 
тысяч  рублёў  Пушкіну,  акрамя  цёплых 
слоў падтрымкі. А яшчэ Фабрыцыа Скар­
па  —  доўгатэрміновы  назіральнік  місіі 
АБСЕ — наведаў маю жонку, распытаў яе 
пра  нашы  палітычныя  погляды,  пра  наш 
удзел  у  зборы  подпісаў  за  апазіцыйных 
кандыдатаў,  пацікавіўся,  чаму  мы  байка­
туем  выбары.  І,  вядома  ж,  вельмі  важны 
ўчынак: 17 снежня Толік Міхнавец, Віталь 
Рымашэўскі  і  яшчэ  50  чалавек  прыехалі 
пад  будынак  крупскай  міліцыі,  і  я,  лежа­
чы ў камеры, пачуў праз глухія турэмныя 
сцены: “Свабоду Пушкіну!”. Я ўстрапянуў­
ся, паклікаў капітана Макарава і кажу: “Ну 
што,  капітан,  беларуская  салідарнасць 
ёсць?”.  І  капітан,  дабрадушны,  вясёлы 
хлопец, сказаў: “Ёсць, Аляксандр Мікала­
евіч!” Мне гэта было вельмі прыемна.

МІХАСЬ СКОБЛА, SVABODA.ORG

ТУРЭМНЫЯ ЎНІВЭРСІТЭТЫ 
АЛЕСЯ ПУШКІНА

А.Пушкін – фігура адметная не толькі 
ў мястэчку Бобр

У верасні на мінскіх вулі­
цах  з’явіліся  бігборды,  якія 
рэкламуюць  серыял  «Мар­
гоша».  Асновай  сюжэту 
гэтай  расійска­ўкраінскай 
«мыльнай оперы» стала суп­
рацьстаянне  журналісткі  і 
рэдактара  з  прозвішчам  Зі­
моўскі.

Нацыянальная дзяржаўная 
тэлерадыёкампанія  вырашы­
ла абыграць гэтае супадзенне. 
У  выніку  на  рэкламных  шчы­
тах  з’явіўся  слоган:  «Зімоўскі 
супраць  Маргошы.  Адзін  з  іх 
павінен  сысці».  У  кастрычніку 
тагачасны  шэф  НДТРК  вельмі 

весяліўся з гэтай нагоды.
Але  ў  канцы  снежня  на­

дышла чарга смяяцца для тых, 
хто Зімоўскага не любіць. Пад 
`ёлкай кіраўнік тэлерадыёкам­
паніі  знайшоў  указ  аб  сваёй 
адстаўцы.

Дарэчы,  незадоўга  да 
звальнення  Зімоўскі  агучыў 
асноўны  прынцып  працы  ідэ­
алагічнай  вертыкалі:  «Дупу 
падняў — месца страціў».  І як 
жа  такі  знаўца  законаў  света­
будовы  не  здолеў  захаваць 
уласную пасаду?

СЯРГЕЙ БАЛАЙ,  
«САЛІДАРНАСЦЬ»

Для  новай  кнігі  Уладзімір  Ліўшыц  кар­
патліва  збіраў  матэрыялы,  факты  і  свед­
чанні, дакументы і крыніцы амаль 40 гадоў. 
Амаль увесь гэты тэрмін ён узначальваў і 
горацкае мясцовае іўдзейскае таварыства 
разам з асветніцкім гуртком пры ім.

З  кнігі  У.Ліўшыца  вынікае,  што  Горац­
кае  яўрэйскае  пасяленне  бярэ  свой  па­
чатак  ажно  з  1643  года,  то  бок  гісторыя 
пражывання габрэяў побач з беларусамі 
налічвае тут 367 гадоў. З кнігі добра бач­
на,  што  ўвесь  гэты  гістарычны  перыяд 
папярэднікі  цяперашніх  габрэяў,  як  гэта 
робяць  і  іх  нашчадкі,  супрацоўнічалі  з 
мясцовым насельніцтвам, прымалі актыў­
ны ўдзел ва ўсіх падзеях, што не абміналі 
гэтую  зямлю,  —  у  яе  абароне,  будаўніц­
тве,  развіцці.  Хто  можа  сказаць,  што  гэ­
тая зямля ім, колішнім габрэям, якія пра­

жывалі  тут,  і  цяперашнім  іх  нашчадкам, 
менш родная, чым любому з беларусаў?! 
Дарэчы,  на  парозе  мінулага  стагоддзя 
ў  Горках  і  навакольных  мястэчках  пра­
жывала  больш  за  3  тысячы  габрэяў,  што 
складала  40  адсоткаў  ад  агульнага  на­
сельніцтва павета. 

У  савецкі  перыяд  (праўда,  гэта  пра­
цягвалася нядоўга) у Беларускай сельгаса­
кадэміі працавала кафедра па “яўрэйскім 
землекарыстанні  і  яўрэйскай  гісторыі”. 
У  навучальнай  установе  нават  планава­
лася адкрыць кафедру яўрэйскай мовы і 
культуры, што, на жаль, не спраўдзілася. 
Затое ў раённай бібліятэцы трывала існа­
ваў  “яўрэйскі  аддзел”,  які  карыстаўся  ў 
жыхароў Горак вялікім попытам. Усё доб­
рае рэзка, як і для іншых народаў былога 
СССР, перапынілася ў часы “культу асобы 

таварыша Сталіна”. Сваё жудаснае слова 
ў лёсе яўрэйскага народа, які не абмінуў і 
горацкае яўрэйства, сказаў у гады Другой 
сусветнай вайны нямецкі фашызм.

Кніга  толькі  пачынае  сваё  жыццё.  Хо­
чацца  ад  душы  пажадаць  ёй  шчаслівага 
лёсу.

ІЛЛЯ ВЕЧАРОВЫ

Добра смяецца той, хто смяецца апошнім. Восеньскі 
«крэатыў» Першага канала зімой набыў іншае, зусім 
нечаканае гучанне. 

МАРГОША СУПРАЦЬ ЗІМОЎСКАГА

КНІГА З 40-ГАДОВАЙ “ВЫТРЫМКАЙ”
Новая кніга Уладзіміра Ліўшыца «Горецкая еврейская община: страницы 
истории» ўбачыла свет гэтымі днямі. Выйшла з друку кніга якраз у саміх 
Горках, у адсутнасць аўтара.

Уладзімір Ліўшыц — былы вы-
кладчык Беларускай сельгасакадэміі. 
У 2007 годзе па сямейных абставінах 
пераехаў на “гістарычную радзіму”, 
кандыдат філасофскіх навук, літара-
тар і знакаміты краязнаўца, ён шмат 
гадоў кіраваў у БСГА кафедрай гісто-
рыі дзяржавы і права, а разам і стаў 
заснавальнікам (дарэчы, далёка не 
ў лепшыя для гэтага савецкія часы) 
мясцовага гісторыка-этнаграфічнага 
музея, дзе адразу ж з’явіўся і так зва-
ны “габрэйскі аддзел”.

 ДАВЕДКА “ТІЦ”


